
RESUME

O libro de texto é o material curricular, utilizado por unha maioría de profesorado, que en moitos 
casos dirixe os procesos de ensinanza e de aprendizaxe. Desta maneira, este manual pasa de ser  
“un recurso” dentro da aula a ser “o recurso”, eclipsando o papel que debe desenvolver o pro-
fesorado e anulando o papel principal que o alumnado debe ter dentro do seu propio proceso de 
ensinanza e de aprendizaxe. Por esta razón considérase de grande interese marcar liñas xerais de 
análise para revisar e comprobar ata que punto estes manuais escolares cumpren coa normativa 
vixente, en concreto na etapa de Educación Primaria dentro da área de Coñecemento do Medio 
Natural, Social e Cultural. 

O LIBRO DE TEXTO: DIFERENTES CONCEPCIÓNS

Para a realización dunha análise deste tipo é de vital importancia ter en conta a concepción que 
se ten del, pois o libro de texto ou manual escolar é defi nido por un amplo conxunto de auto-
res como un material impreso, que se desenvolve en procesos de ensinanza e de aprendizaxe, 
transmisor e codifi cador da cultura, ferramenta pedagóxica “de grande utilidade” para o persoal 
docente, expositor dos contidos destinados a ser obrigatoriamente asimilados polo alumnado 
e peza clave de control sobre a poboación a que vai dirixido. Visións máis críticas como a de 
Zeuv (1988) afi rman que deberían cumprir certas características en canto á función didáctica 
que desempeñan: informativa, transformadora, sistematizadora, de consolidación e de control, 
de autopreparación, integradora, coordinadora, transformadora e educadora. Débese ter en conta, 
ademais, a existencia dun currículo oculto (Torres Santomé, 2005) en cuanto os materiais que se 
utilizan na escola.

ANÁLISE DE DOUS LIBROS DE TEXTO DE SEGUNDO CURSO DE 
EDUCACIÓN PRIMARIA

Atendendo as funcións didácticas que sinala Zeuv e tamén as directrices que o currículo de Edu-
cación Primaria dita fíxose unha pequena investigación tomando como referencia as editoriais 
Anaya e Santillana, de maneira que de acordo cos resultados se puidese facer unha valoración 
global dende o punto de vista específi co do cumprimento da metodoloxía construtivista que o 
currículo recomenda para desenvolver as competencias básicas. Ademais, dunha maneira máis 
cuantitativa, analizouse a inclusión que estes manuais fan da perspectiva de xénero e da linguaxe 
inclusiva en imaxes e textos, aspectos que se consideran de grande importancia cando falamos 
de educación en valores, e igualdade e equidade. 

Centrándonos na análise levada a cabo, compre dicir que os manuais utilizados presentan imaxes 
con estereotipos de xénero así como tamén enunciados nos cales hai unha xeneralización do xé-
nero masculino. Isto non deixa marxe a que as nenas poidan ter referentes femininas, neste caso, 
en ciencia. Imaxes que ilustran isto e causaron sorpresa e horror entre o alumnado do Grado de 
Educación Primaria que traballou esta temática son, por exemplo, algunhas referidas ás profe-
sións, onde a figura dunha muller aparece con vestido e zapatos de tacón ao tempo que sostén 
nas mans un pico e unha pá que, supostamente, a identifican como “mineiro” (en ningún caso 
fala de que sexa unha mineira).

En relación coa estrutura interna, de forma máis cualitativa, os libros de texto presentan secuen-
cias iguais sobre temas diferentes onde o alumnado ten o único labor de reproducir de forma tex-
tual os contidos científicos conceptuais que se lle solicitan. Esta metodoloxía tradicional impide 
traballar as competencias básicas e, desde logo, non contribúe a que se desenvolvan competen-
cias científicas; ademais está ausente o enfoque globalizador que esixe o seu desenvolvemento.

Conclusións

Os libros de texto analizados responden á idea dun recurso tradicional que, de ser o elemento 
didáctico no que se baseen as Programacións de aula dun sector do profesorado, contribuirá a 
que o alumnado vexa reducida a súa capacidade para levar a cabo aprendizaxes significativas, 
así como a formación necesaria que prescribe o currículo para cada ciclo e área; neste caso no 
referente á aprendizaxe das ciencias. Todas as disciplinas do saber, pero as ciencias en especial, 
merecen outra perspectiva de traballo que responda a unhas competencias, obxectivos, contidos 
e criterios de avaliación e, sobre todo, actividades coherentes que velen por un proceso de ensi-
nanza aprendizaxe onde se ensine como ben di Pujol (2003) a regular as propias aprendizaxes o 
mesmo tempo que se aprenda a traballar en interacción, aspectos básicos na construción humana 
do coñecemento. Ademais, esta mesma autora recomenda que o proceso de aprendizaxe cientí-
fica debe potenciar a autonomía de maneira que sexa o propio alumnado o principal artífice da 
súa aprendizaxe. Os libros de texto poden ser usados como un recurso pero han de abrir a porta á 
planificación de tarefas que permitan o alumnado establecer relacións entre as súas aprendizaxes 
o mesmo tempo que utilizan unha linguaxe inclusiva e eliminan os estereotipos de xénero das 
imaxes e dos contidos.

